
1. Իրավական ակտի անհրաժեշտությունը (նպատակը)
ՀՀ մանկատան շրջանավարտների համար իրականացվող բնակարանի գնման վկայագրերի տրամադրման գործընթացում դեռևս առկա են որոշ խնդիրներ՝ բնակարանի գնման վկայագրով բնակարանի ձեռք բերման տեսանկյունից։ 
Հարկ է նշել նաև, որ միջոցառման շրջանակներում թվով 300 ՀՀ մանկատան շրջանավարտների բնակարանի գնման վկայագիր տրամադրելու նպատակով պետական բյուջեից հատկացվել է 1.9 մլրդ դրամ, սակայն մինչ օրս բնակարանի գնման վկայագիր ստանալու իրավունք են ձեռք բերել 210-ը։ Այդուհանցերձ, առկա են շուրջ 20 ԲԳՎ ստացած, սակայն մինչ օրս անհրաժեշտ գործընթացները (ընտրել բնակարանը, բնակարանի՝ մշտական բնակության համար ՀՀ օրենսդրությամբ սահմանված պահանջներին համապատասխանության վերաբերյալ ՀՀ քաղաքաշինության տեխնիկական և հրդեհային անվտանգության տեսչական մարմնի եզրակացության տրամադրումը, բանկային գործարքները և այլն) ավարտին չհասցրած մանկատան շրջանավարտներ, հետևաբար առկա է ռիսկ, որ Հայաստանի Հանրապետության կառավարության 2019 թվականի նոյեմբերի 7-ի N 1555-Ն որոշմամբ (այսուհետ՝ Որոշում) սահմանված ժամկետում նրանք չեն հասցնի իրացնել իրենց իրավունքը։
Ելնելով Որոշման հանդեպ պոտենցիալ շահառուների բողոքի և ուշադրության մեծությունից, ինչպես նաև Հաշվեքննիչ պալատի կողմից կատարած ուսումնասիրությունից բխող առջարկներից՝ նախարարությունը նախաձեռնել էր որոշմանն առնչվող բոլոր դիմումների ուսումնասիրություն, որի արդյունքում բացահայտվել են ևս մի քանի համակարգային հարցեր, որոնց լուծումները գործող որոշմամբ տրված չեն։
1.1. Կարգավորման հարաբերությունների ներկա վիճակը և առկա խնդիրները 
Որոշումը կոնկրետ չի սահմանափակում և ոչ էլ սահմանում է, թե արդյոք սոցիալական բնակարանային ֆոնդում ժամանակավոր բնակվող մանկատան շրջանավարտները կարող են դառնալ ծրագրի շահառու, թե ոչ։ Գործնականում, սակայն այս շահառուների խմբից ստացված դիմումները մինչ օրս մերժվել են։ Ելնելով այն հանգամանքից, որ սոցիալական բնակարանային ֆոնդում ժամանակավոր բնակվելու իրավունքը համարժեք չէ սեփականության իրավունքով բնակարան ձեռք բերելու իրավունքին և Որոշումը չի սահմանափակում այս խմբի իրավունքը՝ հարկ ենք համարում նրանց կրկին դիմելու և ԲԳՎ իրավունք ձեռք բերելու հնարավորություն տալ։ Հնարավորությունը տրամադրելու դեպքում կանխատեսվում է ունենալ շուրջ 25 շահառու։
Հաջորդ հարցը կապված է հաշմանդամություն ունեցող ու միաժամանակ ինքնասպասարկման ապահովման ունակություններ չունեցող մանկատան շրջանավարտներին ԲԳՎ իրավունքի տրամադրման հետ։ Թեև այս խմբի շահառուները ֆորմալ կերպով համապատասխանում են Որոշման պահանջներին՝ սակայն նրանք ինքնուրույն բնակվելու փաստացի կարողություններ չունենալու դեպքում հայտնվում են անվտանգ կենսապահովման ռիսկի ներքո։ Նախարարությունը ստացել է դիմումներ Խարբերդի մասնագիտացված մանկատան շրջանավարտներից, որոնք չնայած իրենց չափահասությանհը մինչ օրս բնակվում են Խարբերդի մանկատանը՝ ինքնուրույն բնակվելու սահմանափակ կարողություններ ունենալու պատճառով։ Այժմ Որոշումը չի սահմանում ինքնասպասարկման կարողությունների պահանջ, ինչպես նաև առկա չէ այս պահանջի ստուգման փորձաքննության մեխանիզմ։ Սակայն, ելնելով ինքնասպասարկման ապահովման ունակություններ չունեցող մանկատան շրջանավարտների լավագույն շահից նախարարությունը գտնում է, որ իրենց բնակապահովումը պետք է իրացվի ոչ թե ԲԳՎ-ի, այլ փոքր տների և որոշակի խնամքի ապահովման մեխանիզմով։
Հաջորդ խումբ խնդիրները կապված են այն հանգամանքի հետ, որ Որոշումը վերաբերում է միայն պետական մանկատների շրջանավարտներին, այնինչ բազմաթիվ պետական մանկատան սաներ, անկախ իրենց կամքից, պետության կողմից այս կամ այն հանգամանքի բերումով, ինչպես նաև ապաինստիտուցիոնալացման քաղաքականությունից ելնելով՝ ուղղորդվել են պետականից դեպի մասնավոր մանկատներ, գիշերօթիկ կամ այլ կրթական հատատություններ, ինչպես նաև խնամատար ընտանիքներ։ Արձագանքելով այս խնդրին արդարացի լուծում գտնելու պահանջին՝ հարկ ենք համարում տևական ժամանակ պետական մանկատանը շուրջօրյա խնամք ստացած և հետագայում այլ հաստատություններում կամ այլընտրանքային խնամք ստացած սաների համար ևս ԲԳՎ իրավունքի ստացման պայման ստեղծել։ Այսինքն առաջարկվում է պետական միջոցներով լուծել նաև այն մանկատան սաների բնակարանային խնդիրը, որոնք տևական ժամանակ մնացել են պետական խնամքի ներքո և պետական մանկատները լքել են ոչ իրենց և ծնողների նախաձեռնությամբ (օբյեկտիվ հանգամանքներով պայմանավորված)՝ պետության վարած քաղաքականության արդյունքում։ Կանխատեսվում է ունենալ շուրջ 40 շահառու։
Հարկ է նշել, որ առկա են մի շարք այլ դիմումներ և բողոքներ (օրինակ՝ համասեփականությամբ բնակելի տարածությունն օտարած մանկատան շրջանավարտներից, կենսաբանական ընտանիք վերադարձած մանկատան սաներից կամ բնակարանի կարիք ունեցող մանկատան նախկին սաներից), որոնց խնդիրներին, մեր կարծիքով, այս ծրագրի շրջանակներում համակարգային կերպով լուծում գտնել հնարավոր չէ և դրանց անդրադառնալու անհրաժեշտություն կլինի բնակապահովման ռազմավարության և դրանից բխող ծրագրերի շրջանակում։
1.2. Առկա խնդրի առաջարկվող լուծումը
Նախագծով առաջարկվում է փոփոխություններ կատարել Որոշման մեջ, որով կկարգավորվեն հետևյալ հարցերը՝
1. Կերկարացվի ԲԳՎ ստացած, սակայն մինչ օրս անհրաժեշտ գործընթացները ավարտին չհասցրած մանկատան շրջանավարտների բնակարան ձեռք բերելու ժամկետը (շուրջ 20 շահառու),
2. Սոցիալական բնակարանային ֆոնդում ժամանակավոր բնակվող մանկատան շրջանավարտները նույնպես կդառնան ծրագրի շահառու (շուրջ 25 շահառու),
3. Կապահովվի անհրաժեշտ հիմք հաշմանդամություն ունեցող պետական մանկատան շրջանավարտների ինքնասպասարկման ունակությունների փորձաքննության մեխանիզմ ստեղծելու և այդ մեխանիզմի միջոցով ինքնասպասարկման ունակություններ ունեցողներին ԲԳՎ իրավունք տրամադրելու, իսկ չունեցողներին ԲԳՎ իրավունքի տրամադրումը մերժելու համար (առկա է շուրջ 15 դիմում),
4. Ծրագրից օգտվելու համար հնարավորություն կտրվի դիմել նաև 
1) 18 տարին լրացած մանկատան սաներին, ովքեր ՀՀ մանկատանը խնամք և դաստիարակություն ստացել են առնվազն 7 հանրագումարային տարի, բացառությամբ կենսաբանական ծնողների ընտանիք վերադարձածները և երբևէ բնակելի անշարժ գույք օտարածները (մինչև 40 շահառու),
2) 2021 թվականի մանկատան շրջանավարտներին (մինչև 9 շահառու)՝ ելնելով միջոցառման փաստացի ժամկետներից։
2. Կարգավորման առարկան 
Որոշման նախագծով կարգավորվում են բնակարանի գնման վկայագրի միջոցով ՀՀ մանկատան շրջանավարտների և սաների բնակարանային խնդիրների լուծման հետ կապված հարաբերությունները։ 
3. Իրավական ակտի կիրառման դեպքում ակնկալվող արդյունքը 
ՀՀ մանկատան շրջանավարտների և սաների բնակարանային խնդրի լուծում:
4. Տեղեկատվություն
Որոշման նախագծի ընդունման պարագայում լրացուցիչ ֆինանսական միջոցներ անհրաժեշտ չեն և պետական բյուջեում եկամուտների և ծախսերի փոփոխություններ չեն ակնկալվում։ 
5.Կապը ռազմավարական փաստաթղթերի հետ. 
Նախագիծը բխում է ՀՀ կառավարության 2021թ. օգոստոսի 18-ի N 1363-Ա որոշմամբ հավանության արժանացած ՀՀ կառավարության ծրագրի 4-րդ՝ «Մարդկային կապիտալի զարգացում» կետի 4.6 ենթակետի չորրորդ պարբերությունով սահմանված նպատակից՝ իրականացվելու են ծրագրեր՝ ուղղված կացարանի կարիք ունեցող ընտանիքների բնակարանային խնդիրների լուծմանը:




